
 

 

 

 

 

 

 

 

 

 

K.Dh.Sh.II.nr.1120/23 
   

GJYKATA KOMERCIALE NË PRISHTINË, Departamenti i Përgjithshëm, Dhoma e shkallës 

së dytë, me gjyqtaren Franciska Zhitija - Ymeri, në çështjen përmbarimore të kreditorit Komuna e 

Skenderaj, kundër debitorit Kompania Regjionale e Mbeturinave “Uniteti” Sh.a, Njësia Skenderaj, 

me bazë juridike përmbarimore, duke vendosur lidhur me ankesën e kreditorit, të ushtruar kundër 

aktvendimit të Gjykatës Komerciale e Kosovës-Dhoma e Shkallës së Parë,KPPP.nr.2113/22 të 

A K T V E N D I M 

 

 REFUZOHET si e pathemeltë ankesa e kreditorit, Komuna e Skenderaj, ndërsa aktvendimi i 

Gjykatës Komerciale e Kosovës-Dhoma e Shkallës së Parë,KPPP.nr.2113/22 të datës 29.06.2023, 

VËRTETOHET.  

 

A r s y e t i m 

 

Gjykata Komerciale e Kosovës-Dhoma e Shkallës së Parë, KPPP.nr.2113/22 të datës 29.06.2023, 

ka aprovuar në tërësi si të bazuar prapësimin e debitorit Komuna e Skenderaj, dhe Anulohet urdhëri 

për lejimin e përmbarimit P.nr.722/22 datës 29.06.2022 i lejuar nga Përmbaruesi Privat Atip 

Mustafa. 

 

Kundër këtij aktvendimi në afatin ligjor ka ushtruar ankesë kreditori, për shkak të konstatimit të 

gabuar dhe jo të plotë të gjendjes faktike, si dhe për shkak të aplikimit të gabuar të së drejtës 

materiale, me propozim që të aprovohet në tërësi si e bazuar ankesa e kreditorit dhe ta ndryshoj 

aktvendimin e ankimuar ose të anulohet aktvendimi i ankimuar dhe lënda të kthehet në dhomën e 

shkallës së parë në rivendosje. 

 

Debitori ka paraqit përgjigje në ankesë me të cilën ka propozuar që të refuzohet ankesa e kreditorit 

si e pa bazuar. 

 

Gjyqtari individual i Gjykatës Komerciale e Kosovës-Dhoma e Shkallës së Dytë, i shqyrtoi 

shkresat e lëndës, aktvendimin e ankimuar dhe pretendimet ankimore, në kuptim të nenit 3, 

paragrafi 2, të Ligjit nr.04/L-139 për Procedurën Përmbarimore  si dhe në kuptim të nenit 194 dhe 

208 të LPK-së, gjeti se:  

 

Ankesa e kreditorit është e pathemeltë. 

 

Nga shkresat e lëndës rrjedh se kreditori Komuna e Skenderaj, me datën 10.06.2022 ka paraqitur 

propozimin për përmbarim në bazë vendimit 02 nr.04-432/02-0019483/22/1 të datës 04.05.2022 

në shumën e përgjithshme prej 3,320.00€ në emër të tatimit në pronë, gjobave të papaguara dhe 

interesit të papaguar, si dhe ka kërkuar të gjitha shpenzimet e përmbarimit.  

 

Përmbaruesi Privat Atip Mustafa, duke vepruar sipas propozimit për përmbarim të kreditorit me 

urdhrin përmbarimor P.nr.722/22 dt.29.06.2022, e ka lejuar përmbarimin e propozuar nga 

kreditori, ndërsa debitori ka ushtruar prapësim duke theksuar se e kundërshton urdhëri 

përmbarimor në tërësi. Po ashtu ka cek se vlera e borxhit e kërkuar nga kreditori është më e lartë 

se borxhi real sepse objekti i KRM “Uniteti” Sh.a në Skenderaj është rrënuar nga Komuna e 

Skenderajit në vitin 2021, ndërsa propozimi për përmbarim është paraqitur nga kreditori me 

29.06.2022 dhe ka propozuar që të aprovohet prapësimi i debitorit si e bazuar. 

  

Përgjigje në prapësim ka parashtruar pala kreditore me të cilën i ka kundërshtuar pretendimet e 

debitorit dhe ka propozuar që të refuzohet prapësimi i debitorit si e pa bazuar.  

 

Gjykata Komerciale e Kosovës-Dhoma e Shkallës së Parë, duke vendosur lidhur me prapësim e 

debitorit dhe përgjigjen në prapësim të kreditorit, ka nxjerrë aktvendimin e ankimuar 

PPP.nr.2113/22, të datës 29.06.2022, me të cilin e ka aprovuar si të bazuar prapësimin e debitorit 

dhe e ka anuluar urdhrin për lejimin e përmbarimit P.nr.722/22 të dt.29.06.2022, duke vendosur si 

në dispozitivit të të njëjtit. Në arsyetim të aktvendimit të ankimuar gjykata ka theksuar se vendimi 

02 nr.04-432/02-0019483/22/1 të datës 04.05.2022, për çka debitori është detyruar që kreditori t’ia 

paguaj shumën totale prej 3320.65 euro në emër të tatimit në pronë, gjobave dhe interesit të 

papaguar, nuk përmban klauzulën e plotfuqishmërisë dhe eksekutushmërisë dhe se i njëjti nuk 

rezulton se i është dorëzuar debitorit me qëllim të njoftimit lidhur me detyrimet tatimore. 

 

Gjykata Komerciale e Kosovës-Dhoma e Shkallës së Dytë, vlerëson se gjykata e shkallës së parë, 

në bazë të provave të cilat gjinden në shkresat e lëndës, ka dhënë aktvendim të drejtë dhe të bazuar 

në dispozita konkrete ligjore, prandaj konkludimin e gjykatës së shkallës së parë, lidhur me këtë 

çështje e pranon edhe Dhoma e Shkallës së Dytë, duke vlerësuar po ashtu se aktvendimi i ankimuar 

është i rregullt dhe i ligjshëm, për arsye se i njëjti nuk është përfshirë në shkelje thelbësore të 

dispozitave të procedurës kontestimore nga neni 182, paragrafi 2, pika b), g), j), k) dhe m) të LPK-

së, dhe se drejtë është vërtetuar gjendja faktike, kështu që mund të kujdest dhe vlerësohet 

ligjshmëria e tij, shkelje të cilat gjykata e shkallës së dytë kujdeset sipas detyrës zyrtare në bazë të 

nenit 194 të LPK-së. 

 

 Dhoma e Shkallës së Dytë vlerëson se gjykata e shkallës së parë ka konstatuar drejtë faktin se 

aktvendimi i Komunës së Skenderajit me nr. 04-432/02-0019483/22/1 i datës 04.05.2022, në rastin 

konkret nuk është dokument përmbarues, ashtu si parashihet me nenin 21 të LPP-së, ku është 

parparë se “Organi përmbarues e cakton përkatësisht e zbaton përmbarimin vetëm në bazë të 

dokumentit përmbarues (titulus executionis) dhe dokumentit të besushëm , po që se me këtë ligj 

nuk është parashikuar diçka tjetër”, ndërsa me nenin 36 paragrafi 1 të të njejtit ligj është parparë 

se “ Së bashku me propozimin për përmbarim, organit përmbarues i dorëzohet edhe dokumenti 

përmbarues, origjinal apo kopje e vërtetuar, me klauzolën e përmbarueshmërisë për 

përmbarushmëri” , andaj vendimi në fjalë mbi bazën e të cilit është lejuar përmbarimit nuk i ka 

tiparet e përmbarushmërisë gjegjësisht nuk i plotëson kushtet për përmbarim të përcaktuara me 

nenin 24 paragrafi 3 dhe nenin 36 të LPP-së, ngase i njejti nuk përmbanë klauzulën e 

plotëfuqishmërisë dhe të ekzekutushmërisë. 

Gjykata Komerciale – Dhoma e shkallës së dytë i vlerësoi  të gjitha pretendimet ankimore por të 

njëjtat nuk ishin me ndikim për një vendim ndryshe, për çka vendosi si në dispozitiv të këtij 

aktvendimi.   

Kompetenca e Gjykatës Komerciale Dhoma e Shkallës së Dytë në Prishtinë për të vendosur nga 

ana e gjyqtari individual në shkallë të dytë bazohet në dispozitën e nenit 3 par. 2 të LPP, me të 

cilën është paraparë se në shkallën e dytë vendimet i nxjerr gjyqtari individual. 

              

Nga sa u tha me lartë u vendos si në dispozitiv të këtij aktvendimi në kuptim të nenit 77 dhe 17 të 

LPP-së, lidhur me nenin  208 dhe 209, pika b), të LPK-së.  

 

GJYKATA KOMERCIALE E KOSOVËS-Dhoma e shkallës së dytë  

K.Dh.Shk.II.nr.1120/23, datë 08.12.2023 

  

                                                                                                   Gjyqtarja,  

 Franciska Zhitija - Ymeri 


